
SIDANG JEMAAH YANG DIRAHMATI ALLAH,

Bertakwalah kepada Allah SWT dengan bersungguh-sungguh melaksanakan segala
perintah-Nya dan menjauhi segala larangan-Nya. Mudah-mudahan kita sentiasa berada
dalam rahmat dan keredhaan Allah SWT. Selawat dan salam ke atas junjungan besar
Nabi Muhammad SAW dan seluruh ahli keluarga Baginda serta sahabat-sahabat

baginda yang sama-sama berjuang menegakkan Islam.

SIDANG JEMAAH YANG DIRAHMATI ALLAH,

Pada malam ini, kita berhimpun dalam rumah Allah yang mulia ini, bukan untuk
menyambut satu perayaan, sebaliknya untuk menundukkan wajah dan hati kita
menyaksikan salah satu kebesaran Allah SWT iaitu fenomena gerhana bulan.

Sebentar tadi, kita telah pun menyempurnakan Solat Sunat Gerhana (Khusuf) secara
berjemaah. Ketahuilah, perhimpunan kita pada malam ini menuntut kita merenungi tiga

pengajaran besar;

Pertama: Gerhana merupakan bukti kekuasaan mutlak Allah SWT.

Dari sudut sains astronomi, gerhana bulan yang kita saksikan malam ini berlaku kerana
penjajaran yang sangat tepat antara matahari, bumi, dan bulan. Kegelapan pada bulan
itu hanyalah bayang-bayang bumi kita sendiri. Ketepatan darjah kecondongan orbit ini
membuktikan betapa telitinya sistem alam (sunnatullah) yang diciptakan. la tidak
bergerak sendiri. Firman Allah dalam Surah Fussilat, ayat 37 yang dibacakan diawal
khutbah tadi yang bermaksud:

“Dan sebahagian dari tanda-tanda kebesaran-Nya ialah malam, siang, matahari dan
bulan. Janganlah sujud kepada matahari dan janganlah sujud kepada bulan, dan

sujudlah kepada Allah yang menciptakannya...”

Kedua: Penghapusan kepercayaan karut (khurafat).

Meskipun kita berada di tahun 2026, masih ada lagi yang mengaitkan gerhana dengan
nasib malang, kematian, atau petanda aneh. Ingatlah pesanan tegas Baginda Nabi
Muhammad SAW ketika berlakunya gerhana pada zaman baginda Baginda bersabda:

Maksudnya: “Sesungguhnya matahari dan bulan adalah dua tanda daripada tanda-
tanda Allah. Gerhana tidak berlaku kerana kematian atau kelahiran seseorang. Apabila

kamu melihat gerhana, maka berdoalah kepada Allah, bertakbirlah, dirikan solat dan
bersedekahlah”. (Hadis riwayat Imam al-Bukhari dan Muslim)
Oleh itu, bersihkanlah akidah kita. Gerhana ialah fenomena alam yang berlaku kerana
kehendak Allah, dan bukan petanda mistik.

Ketiga: Peringatan tentang hari kiamat.

Sidang jemaah sekalian, lihatlah ke langit malam ini. Hilangnya cahaya bulan dan
bertukarnya warna menjadi kemerah-merahan ialah sebuah ‘simulasi’ kecil kepada
dahsyatnya hari kiamat. Jika bayang-bayang bumi sudah cukup untuk menggelapkan
bulan dan menimbulkan rasa gerun di hati kita, bayangkanlah saat di mana sistem
cakerawala ini benar-benar dihancurkan kelak. Allah SWT berfirman dalam Surah al-

Qiyamah, ayat 8-9 yang bermaksud:

“Dan apabila bulan telah hilang cahayanya. Dan matahari serta bulan dihimpunkan

bersama”.

Hadirin yang dirahmati Allah,

Sebagai kesimpulannya, janganlah kita membiarkan fenomena gerhana bulan ini berlalu
sekadar menjadi pertunjukan astronomi yang kita rakam menggunakan telefon pintar
semata-mata. Jadikanlah detik ini sebagai satu cubitan yang menyedarkan betapa
kerdilnya kita yang dipenuhi dosa-dosa dan kesombongan selama hidup di atas dunia.

Marilah kita menyahut seruan Nabi Muhammad SAW apabila berlakunya gerhana iaitu
dengan berdoa, bertakbir, mendirikan solat, memperbanyakkan istighfar memohon
keampunan, dan menghulurkan sedekah terlebih lagi kita juga sedang berada dalam
bulan Ramadan yang mulia. Mudah-mudahan, kegelapan sementara di langit malam ini

menjadi asbab terangnya cahaya iman dalam hati kita semua.

